
1.  Chief Minister Pu Lalduhoma’n Mualthuam North nula H. Ramdinpuii thihna-

a mawhphurtute hriat chhuaha an phu tawk hremna an hmuh ngei theih nan 

mipuite tangruala Police tha tichak turin a sawm. 

 

 

2.  Mizoram Universal Health Care Scheme hnuaia inziak lut mimal leh Kohhran 

enkawl Damdawi-in 19 bakah Mizoram pawnah Private/Trust/Mission 

Hospitals 52 an awm tawh. 

  

  

3.  Sawrkar flagship programme Bana Kaih hnuaia Progress Partner-te Loan pung 

rulh let sak nan sawrkarin cheng nuai 96 chuang pe chhuak tawh. 

 

 

4.  Parliament chuan Supreme Court judge awm thei zat tihpunna tur 

bill Supreme Court (Number of Judges) Amendment Bill,2026 a 

pass. 

          

<><><> 

CM 

 

Chief Minister Pu Lalduhoma’n Mualthuam North nula H. Ramdinpuii thihna-

a mawhphurtute hriat chhuaha an phu tawk hremna an hmuh ngei theih nan mipuite 

tangruala Police tha tichak turin a sawm. 

 

Pu Lalduhoma chuan social media kaltlangin he thu hi a sawi a, H. 

Ramdinpuii thihna chu pawi atih thu sawiin a kalsan tak amah hmangaihtute 

Pathianin thlamuan se a duh thu a sawi a, he thila mawhphurtute chu hriat chhuah 

lohvin an awm tur a ni lo tih sawiin an phu tawk hremna hmu ngei se a duh a ti a, 

Thil sual titu hriatchhuah a nih theih nan mipuite tangrual a, Police tha tichak turin a 

chah a, Mizoram hmun tinah tu leh fate, hmeichhia leh naupangte himna chu a ngaih 

pawimawh anih thu a sawi bawk. 

 

School Education Minister Dr Vanlalthlana pawhin social media kaltlangin H. 

Ramdinpuii chhungte a tawrhpui thu a sawi a, a mawhphurtu hrem anih ngei theih 

nan sawrkar chuan theihtawp a chhuah tur thu a sawi bawk. 

 

 

Mualthuam North nula H. Ramdinpuii thihna chungchangah hian MZP leh 

MHIP bakah pawl hrang hrang ten pawikhawihtu zawngchhuaka hrem anih theih 

nan thuneitute an phut thu an sawi bawk. 

 



Tarlan tawh angin August 3, 2026 zan atanga chin hriat loa bo H Ramdinpuii 

hi nimin khan an khaw middle school hnungah thiin hmuh a ni a, mi kuttuara thi 

ngei nia hriat niin Police ten uluk takin an chhui mek a, Thudawn danin, H 

Ramdinpuii ruang hi vawiinah Lungleiah postmortem a ni dawn a, Postmortem 

zawh hun a zirin a vui hun tur khawtlang hruaituten an ruahman ang. 

<><><> 

TOURISM MINISTER 

 

New Delhi-a cham mek Pu Lalnghinglova Hmar chuan DoNER hotute a 

kawmna ah Aizawl chu India ram thlasik khawpui ni thei turin hma an la a ti a, 

December thlaah Winter Festival lian tham buatsaih an tum tih a sawi. 

 

Tourism Minister hian Ministry hnuaia Mizoram project hrang hrangte chak 

zawka kalpui anih theih nan DoNER hotute chu hma la turin a ngen a, infiamna leh 

tourism-a hmachhawp hrang hrang sawiin Minister chuan Aizawl chu India rama 

thlasik khawpui ni turin hma an la a ti a, December thlaah Winter Festival lian tham 

buatsaih an tum tih sawiin an theihna piahlamah Ministry puihna an mamawh a ti a. 

NESIDS-OTRI hnuaiah Mizoram combat sports zawng zawngte hman theih tur 

‘Centre of Excellence’ project sanction a ni chu lawmawm a tih thu a sawi bawk. 

 

DoNER Secretary chuan a theihna apiangah Mizoram pui turin Ministry a 

inpeih a ti a, Mizoram chu ziak leh chhiar thiam tamna, sik leh sa nuam leh hmun 

mawi tak a ni tiin Zirna in tha din leh a awmsate tichangtlungin, ‘education hub’ ni 

turin theihna a nei a ti a, state pawn atanga zirlaite’n an pankhawm chuan khawtual 

mite eizawnna thlengin a hlawkpui theih tur thu Minister nen an sawidun a ni. 

 

Pu Lalnghinglova Hmar hian NESIDS-OTRI scheme hnuaia ‘Boxing Centre 

of Excellence’ sak tur chungchangah scheme enkawltu Deputy Secretary Pu 

Silabhadra Das pawh kawmin, chak zawka hmalak dan tur a sawipui bawk. 

<><><> 

MUHCS 

 

Mizoram Universal Health Care Scheme chu zawmtu an awm belh zel a, 

Mizoram chhunga mimal leh Kohhran enkawl Damdawi-in 19 bakah Mizoram 

pawnah Private/Trust/Mission Hospitals 52 ten MUHCS an zawm tawh. 

 

Thawhlehni khan Mizoram State Health Care Society leh Bangalore Baptist 

Hospital-te chuan Bangalore Baptist Hospital-ah inremna thuthlung, Memorandum 

of Agreement (MoA) chu H&FW Minister Pi Lalrinpuii hovin an ziak a, Bangalore 

Baptist Hospital hi kohhran mal ta ni lovin Vellore CMC unit a ni a. Bangalore a 

Mizo hnathawk leh zirlai awm te bakah Christian ten a an pan nasat ber pawl a nih 

avangin he inremna hi Mizo tan a tangkai hle dawn a ni. 

 

 

July ni 30 khan Care Hospital, Dawrpui, Aizawl chuan Mizoram Universal 

Health Care Scheme (MUHCS) zawm ve lehin Mizoram State Health Care Society 

CEO office-ah inremna ziah fel a ni bawk. 

 

Mizoram Universal Health Care Scheme hi tun dinhmunah Mizoram pawnah 

Private/Trust/Mission Hospitals 52 ten an zawm a, Mizoram chhunga mimal leh 

Kohhran enkawl Damdawi-in 19 ten an zawm ve bawk a ni. 

<><><> 

  



COOPERATION MINISTER  

 

Cooperation Minister Pu PC Vanlalruata’n Mizoram ei leh bar kawnga 

hmasawn nan Cooperative Movement lian zawka kalpui a tul thu a sawi. 

 

Khawzawl District Cooperation Office hawnna leh District Hospital 

Ambulance hlanna leh flag-off na Khawzawl DC Office-a neih a hmanpui na ah he 

thu hi a sawi a, Pu PC Vanlalruata chuan Cooperative Movement lian zawka kalpui 

chu an duh thu sawiin Mizoram ei leh bar kawngah hmasawnna a thlen ngei a beisei 

a ti a, thalaite chu hemi kawngah hian tan la thar tura chahin hetiang kawnga 

inzirtirna chu buatsaih chhoh zel a tul thu a sawi a, kuthnathawktute hmasawnna 

chuan ram hmasawnna a thlen thei tih a sawi. 

 

Minister chuan Mizoramah Cooperative Society awm sa zingah mumal tawhlo 

tam tak an awm a ti a, thuam that an ngai tih sawiin Training mumal tak pek a, 

Society changtlung taka hlan chhoh an tum a ti a, sawrkar pawhin mahnia inrelbawl 

thei tura puih an inhuam reng tih a sawi bawk. 

<><><> 

 

HANDHOLDING SCHEME 

 

Sawrkar flagship programme Bana Kaih hnuaia Progress Partner-te Loan 

pung rulh let sak nan sawrkarin cheng nuai 96 chuang pe chhuak tawh. 

 

Mi taima leh tum ruh, thiamna leh theihna nei ten eizawnna bul an tan theih 

nan leh an eizawnna an tih changtlung lehzual theih nana Bana Kaih Scheme hnuaia 

thlan chhuah Progress Partner-te Loan lak atanga a pung rulh let sak nan nimin khan 

Sawrkarin loan pechhuaktu Bank-te hnenah cheng nuai 96,21,210 a pe chhuak a. Hei 

hi Progress partner-te loan pung a rulh sak tum hnihna a ni.  

 

Nimina loan pung rulh sakna hi kum 2025 October leh kumin March inkara 

loan punna a ni a. Bana Kaih Scheme kalpuina tura Sawrkarin Bank a thawhpui 

State Bank of India, Mizoram Rural Bank leh Mizoram Cooperative Apex Bank-ah 

te sum hi pekchhuah a ni a. Hemi bakah hian Annual Credit Gurantee Fee Rs. 

14,01,762 a pechhuak nghal bawk a ni. Partner Bank pathumte hian Progress 

Partner-te Bank Account-ah loan punna an lo rulh tawhte hi August thla chhunga 

thun fel hman beisei a ni. 

<><><> 

CADC EXECUTIVE MEMBERS SWORN IN 

 

Chakma Autonomous District Council Executive Member 8 te chu nimin khan 

rinawmna thu tiamtira lakluh an ni. 

 

Kamalanagar CADC Art & Culture Hall-a laklhuna inkhawmah hian 

Chawngte Sub-Divisional Officer (Civil) Pu Lalnunpuia Renthlei chuan Executive 

Member 8 te hi rinawmna thu tiam tirin a la lut a, he hunah hian CADC hotute an tel 

kim hle a ni. 

 

Chief Executive Member Pu Nirupam Chakma chuan Executive Member 

lakluh thar te chu a lawmpui thu sawiin India dan hnuaiah rinawm taka hna thawk 

turin a ngen a, CADC sawrkar kal mek chu kum 1 leh chanve vel chauh awm mahse 

hmasawnna atana hnathawhna hun tam tak ala awm tih sawiin CADC danglamna 

thlen turin a ngen a ni. 



<><><> 

EMRS 

 

Bilkhawthlir a Eklavya Model Residential School (EMRS) ngaihtuaha 

Kolasib DC hova thukhawm chuan zirlaite tan an hma hun atana pawimawh 

inzirtirna Career Guidance chu uar zawka neihpui ni se an ti. 

 

Kolasib DC conference Hall-a Bawrhsap Pu H. Dolianbuaia kaihhruai District 

Level Committee hi nimin khan an thukhawm a, sikul mamawh leh harsatnate 

hmalak ngaihna te sawiho niin tun dinhmuna an mamawh ber tui dahkhawlna chu a 

ranglama ngaihtuah ni se tiin an rel a, heng bakah hian zirlai te tana pawimawh tak 

Career Guidance neihpui thin nise tih an rel bawk. 

 

Tun dinhmunah Bilkhawthlir EMRS ah hian pawl 6 aṭanga pawl 9 thleng 

awmin zilai naupang 240  awmin zirtirtu 14 an awm mek a ni. 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

AIR AIZAWL CLUSTER HEAD 

 

AIR India Radio Aizawl Director leh Mizoram Cluster Head Pu DR 

Lalropuia’n nimin khan Home Minister Pu K. Sapdanga hnenah AIR kum 60 tlin 

puala buatsaih Diamond Jubilee Souvenir a hlan. 

 

Home Minister pisa-a inhlanna hunah hian AIR Asst Director (Programme) 

Pu Biakchungnunga leh Asst Director (News) Pu Gin Gangte ten an ṭawiawm a, 

Radio hmasawnna tur hrang hrang bakah state sawrkar nena thawhho dan tur an 

sawiho a, hmun kilkhawr thlenga Radio awlsam taka ngaihthlak anih theih dan tur 

leh sawrkar hmalakna puanzar kawnga thawhhona tur hrang hrang an sawi a ni. 

 

AIR Aizawl hian July ni 31 khan Diamond Jubilee an lawm a, he hunah hian 

Home Minister Pu K. Sapdanga’n khuallian niin a lo hmanpui tawh a ni. 

<><><> 

LAWNGTLAI SIR 

 

Special Intensive Revision neih mekah Lawngtlai District Bawrhsap chuan 

Hearing neihna hmun thenkhat a tlawh a, Electoral Roll chu dik taka pekchhuah an 

nih theih nana sawrkar official leh tlawmngai pawl bakah party hotute tanrualna 

chuan rah tha a chhuah a beisei tih a sawi. 

 

Lawngtlai District a Assembly bial pathum atangin Hearing neihna a inlan tur 

a koh ah hian Tuichawng bial ah mi 15,374, Lawngtlai West bial ah 10,626 

Lawngtlai East bial ah mi 6373, an vaiin mi 32,373 an awm a, heng zinga mi 3883 te 

chu an chhungte chhuizawm theihloh an ni. 

<><><> 

 

 



SUPREME COURT JUDGE BILL 

  

 Parliament chuan Supreme Court judge awm thei zat tihpunna tur 

bill Supreme Court (Number of Judges) Amendment Bill,2026 a pass.  

Nimin khan Rajya Sabha-ah he bill hi sawiho anih hnuah Lok Sabha ah 

thawnlet a ni a. Thawhtanni khan Lok Sabha chuan a lo pass tawh a.  

Dan thar hi hman anih hunah chuan ramchhunga Court sang berah hian 

judge 33 atangin 37 ah tihpun a ni ang. Union Law and Justice Minister 

Arjun Ram Meghwal chuan bill sawihonaah dan thar an siam chhan chu 

thubuai chinfel tur inhnawhkhawm a tam lutuk vang, ramchhunga 

thubuai ngaihtuah dan a inthlak chhoh zel vangte leh ram danpui leh 

dan hrilhfiah dan hrang hranga buaina awm chho mek vangte in 

Supreme Court Judge hi tihpun a tul tawh tih  a sawi a ni.  

<><><> 

RBI  

 

Reserve Bank of India (RBI) chuan kumin sawrkar kuma ram sum 

dehchhuah GDP chu zaa 6.7 in a pung dawn tih a sawi. RBI hian nimin 

khan Repo rate chu thlak lovin zaa 5.25 ah dah chhunzawm anih thu a 

puang bawk a. RBI Governor Sanjay Malhotra chuan ram eibar a thang 

tluang hle tih sawiin khawvela ram eibar dinhmun thang chak ber pawl 

a ni la nih chhunzawm a ti bawk. 

<><><> 


